
“Muzika ham korkem oner Xabarshisi” №2, 2025

DIRIJYORLIK TEXNIKASINING NAZARIY MASALALARI
Azimov K.

O ‘zbekiston davlat konservatoriyasi

Annotatsiya. Mazkur maqola dirijyor texnikasining nazariy masalalariga 
bag‘ishlangan. Maqolada manual texnikaning xususiyatlari, uning o‘ziga xosligi 
xususida so‘z boradi. Mavzuda jahon, rus va o‘zbek tadqiqotchilarining 
izlanishlarini o‘rgangan holda, ko‘tarilgan masalani qiyosiy tahlil qilish uslubi 
qo‘llanilgan. O‘rganilgan ma’lumotlarga asoslanib, dirijyorlik texnikasi bu 
san’atning ajralmas qismi ekanligi, u o‘z ichiga bir necha vazifalarni qamrab olishi 
aniqlandi.

Kalit so‘zlar: dirijyor, orkestr, manual texnika, applikatura, auftakt, metr 
sxema.

Аннотация. Эта статья посвящена теоретическим вопросам 
дирижерской техники. В статье обсуждаются особенности мануальной 
техники и ее особенности. Изучая исследования всемирного, русского и 
узбекского исследователей, мы применяем сравнительный анализ. 
Основываясь на изученной информации, было установлено, что дирижерская 
техника является неотъемлемой частью этой статьи и включает в себя 
несколько задач.

Ключевые слова: дирижер, оркестр, ручная техника, аппликация, 
ауфтакт, метрическая схема.

Abstract. This article deals with the theoretical questions of conducting 
technique. The article discusses the features of manual technology and its features. 
Studying the research of world, Russian and Uzbek researchers, we apply 
comparative analysis. Based on the information studied, it was found that 
conducting technique is an integral part of this article and includes several tasks.

Key words: conductor, orchestra, manual technique, application, auftact, 
metric scheme.

Kirish: Dirijyorlik texnikasi tushunchasi -  keng qamrovli bo‘lib, nazariyada
buni har xil tahlil qilishadi. Dastlab “texnika” so‘ziga ta’rif berib o‘tamiz. Bu so‘z
“dirijyorlik” atamasi bilan birga qo‘llanilganda, hech qanday o‘zbek tili lug‘atidagi
boshqa bir so‘z tarjimasiga muhtoj bo‘lmaydi. Sababi, bu iborada dirijyorlik
san’atiga xos bo‘lgan manual (qo‘l) texnikasi tushuniladi. Garchi “texnika” so‘zi
yunonchadan “mahorat”, “san’at” ma’nolarini anglatsa-da, mahalliy adabiyotlarda
ham “dirijyorlik texnikasi” tushunchasi keltirilgan. Masalan, Ergash

Toshmatovning “Dirijyorlik” kitobida odatdagidek qo‘llanilgan bo‘lib, uning 
fikricha dirijyorlik texnikasi - bu qo‘llar harakatlari yordamida ijro etilayotgan 
musiqani talqin etishdir. Zohid Haqnazarov esa, bu bo‘limni o‘z ishida “virtuoz 
texnika” deb nomlaydi va u - “qo‘l harakatlarini metr sxema, auftakt, boshlanish, 
to‘xtashlarini o‘ylamasdan, avtomatik holatda ko‘rsatilishi -  virtuoz texnika deb 
ataladi” [1; 194] - mazmundagi iqtibosni keltiradi. Mahalliy nashrlar xususida so‘z 
borar ekan, Z. Haqnazarov ishida sohaning umumiy tamoyillari asoslangan bo‘lsa- 
da, dirijyorlik texnikasiga bag‘ishlangan bob, katta hajmni tashkil qiladi. Ya’ni u 
dirijyorlik apparati, qo‘llarning vazifalari, amplituda, auftakt, tayoqcha, psixologik 
dirijyorlik, jo ‘rnavoz bilan ishlash kabi masalalarning barchasini shu bo‘limda 
jamlaydi. E.Toshmatovda esa aksincha. U bularning barchasini “dirijyorlik 
mahoratini egallash” deb tushunadi. Dirijyorlik texnikasi bu bobning kichik bir 
mavzusi sifatida o‘rin egallagan.

Asosiy qism. Aslida dirijyorlikka oid kitoblarning barchasida texnika haqida 
bo‘lim mavjud. Ammo aynan “dirijyorlik texnikasi” deb alohida ta’rif bergan 
holda uning tafsilotlari bayon etilgan ishlardan M.Bagrinovskiy, N.Malko, 
I.Musin, L.Matalayevlarni sanab o‘tish mumkin. Biz bu adabiyotlarni tayanch 
manba sifatida e’tirof etamiz. Chunki bu mualliflar masalaga sohaning asosi 
tariqasida urg‘u berib, uning maqsad va vazifalarini nazariy jihatidan batafsil 
yoritgan yirik ish hisoblanadi. Masalan, M.Bagrinovskiy texnika masalasini besh 
bosqichga bo‘lib, uslubiy tomonidan o‘rganadi. Garchi uning kitobi badiiy- 
havaskor jamoalarni boshqaruvchi xor va orkestr rahbarlariga mo‘ljallagan bo‘lsa- 
da, uslubiy-amaliy misollarga boy yigirma besh bo‘lim, asosini tashkil qiladi. 
Atoqli rus dirijyori N.Malko esa, bu ishni olti bobga ajratgan holdan o‘rganadi va 
ulardan birini “Dirijyorlik harakati (dirijyorlik texnikasining elementlari)” deb 
nomlaydi. M.Bagrinovskiydan farqli ravishda u “texnikaning elementlari” degan 
tushunchani ilgari surib, pauzalar, auftakt, shtrixlar, dinamika, agogika, fermato 
kabi masalalarga oydinlik kiritadi. Bularning orasida “kinetika” atamasini 
qo‘llagan. Turli musiqiy-ifodaviy vositalarni aks ettirishda qo‘l texnikasini 
shakllantirish uchun berilgan misollar va amaliy tavsiyalar kasbiy ko‘nikmalarni 
hosil qiladi.

I.Musinning dirijyorlik texnikasiga bag‘ishlangan ishlari tahsinga loyiq. 
Ma’lumki, u dirijyorlik sohasida o‘z uslubiga ega mohir pedagog bo‘lgani sababli, 
bu masalani ta’limot bilan bog‘liq holda o‘rganadi. Uning ishida texnika masalasi 
oddiy bosqichdan (taktlash) to murakkabgacha (kompleks harakat, intonasion 
aloqalarni qo‘rsatish) aks etgan. Buning tasdig‘i o‘n ikkita dars misolida tuzilgan 
reja hamda uning yordamida o‘quvchilarning qo‘l texnikasini oshirishga xizmat

qiladigan mashqlar va beriladigan ijro dasturi ro‘yxati misollarida ko‘rinadi. Uning 
o‘zi ta’kidlaganidek, “bizning e’tiborimiz doimo ushbu texnikani o‘zlashtirish 
usullariga qaratildi, chunki zamonaviy dirijyorlik ham yuqori texnik mahoratni 
talab qiladi” [2, 291] -  deydi I.Musin (tarjima bizniki -  K.A.).

N.Malko, M.Kanershteyn va I.Musinlar dirijyorlik texnikasi savollariga 
bag‘ishlangan bo‘lsa, boshqa ishlarda nazariy va ijrochilik muammolari aks topadi. 
Bunday ishlardan L.Matalayevning kitobi bo‘lib, u bu masalani zamonaviy 
dirijyorlar tajribasini umumlashtirib, har birining o‘ziga xos maktabi va uslublarini 
mujassamlashtirgan holda o‘rganadi. Muallif har bir texnik muammoni aniq 
o‘zlashtirishi uchun nazariy qismni amaliy misollar va mashqlar bilan bog‘laydi. 
Uning so‘zlariga ko‘ra, “zamonaviy dirijyorlik texnikasi deganda, har ikkala qo‘lni 
alohida mukammal bo‘lishi, harakatlarda parallelizmni olib tashlash, ayniqsa chap 
qo‘lning o‘ng qo‘l kabi faol bo‘lmasligini nazarda tutadi. Parallel harakatlanadigan 
chap qo‘l dirijyorning nochorligini belgilaydi” [3; 185] (tarjima bizniki -  K.A.).

Yuqorida aytganimizdek, dirijyorlik texnikasi borasida uning nazariyasi 
bilan shug‘ullangan amaliyotchi-dirijyorlarning qarashlari turlicha. Misol uchun 
M. Bagrinovskiyning aytishicha [4; 281], qo‘llarning dirijyorlik texnikasi deganda 
manual texnika yoki taktlash tushuniladi. N. Malkoning ta’biri bilan esa, “dirijyor 
ideal holatda, kompozitorning barcha ko‘rsatmalarini ifodalashi shart. Buning 
uchun u dirijyorlik texnikasiga ega bo‘lishi kerak. Uning asosini esa taktlash 
tashkil qiladi. Ammo biz faqat u bilan chegaralanib qolishimiz kerak emas. Oddiy 
tovushlar sxemasini jonli musiqaga aylanadigan texnik usullarni o‘rganishimiz 
kerak. Oxir-oqibat harakat dirijyorlik texnikasining asosiy elementidir. Va uning 
yordamida ijrochining bitmas-tuganmas imkoniyatlari namoyon bo‘ladi” [5; 216] 
(tarjima bizniki -  K.A.). L. Matalayevning fikricha [6; 11], dirijyorlik texnikasi - 
birinchi navbatda dirijyor tomonidan ijro etilayotgan musiqani qo‘llarning 
harakatlari yordamida to‘g‘ridan-to‘g‘ri ijro etishdir.

Ammo S. Kazachkov [Дирижёрский аппарат и его постановка. -М.: 
Музыка, 1967.], G. Rojdestvenskiylar [Дирижёрская аппликатура. -Л.: Музыка, 
1974.] bu borada boshqacha yondashishadi. Ular texnika masalasini dirijyorlik 
apparati, postanovkasi va “dirijyorlik applikaturasi” atamalari bilan bog‘laydi. S. 
Kazachkov dirijyorlik texnikasini asosida apparat, postanovka, qo‘l harakatlari 
yotadi deb unga quyidagicha ta’rif beradi: “dirijyorlik texnikasi -  juda muhim, 
ammo bu san’atning yagona tarkibiy qismidan uzoqdir. Agar dirijyorda rivojlangan 
musiqiy fikrlash qobiliyati, tasavvur va irodaga ega bo‘lmasa, u musiqaning 
janrlari, uslublari, shakllari va ifodaviy vositalarning xilma-xilligini yaxshi 
tushunmasa, xor va orkestr bilan mashg‘ulotlar olib borishda ojiz bo‘lsa, unda hech

qanday tashqi dirijyorlik texnikasi uning professional-badiiy qiyofasidagi 
kamchiliklarini to‘ldirmaydi” [7; 110] (tarjima bizniki -  K.A.). Bu fikrga 
qo‘shimcha tarzda aytish mumkinki, S.Kazachkov dirijyorlik texnikasiga maqsad 
deb emas balki, faqat ijodiy g‘oyalarni amalga oshirish vositasi sifatida baho 
beradi. G.Rojdestvenskiy esa, sohaga “applikatura” degan tushunchani olib kiradi. 
Bilamizki, musiqada cholg‘u ijrochiligiga xos bo‘lgan bu atama barmoqlar 
joylashuvini anglatadi. “Dirijyorlik applikaturasi -  bu qo‘llar vazifasini taqsimlash, 
va musiqiy asarning janr, temp, ladogarmonik, metroritmik, shtrix va dinamik 
xususiyatlariga mos keladigan dirijyor sxemasining aniq tasvirdagi boshqaruv 
jarayonlarini ko‘rsatish tartibini belgilash. Dirijyorlik applikaturasini tanlash 
muallif g‘oyasiga ham, dirijyor talqiniga ham bog‘liq” [8] (tarjima bizniki -  K.A.). 
G. Rojdestvenskiy sohada nafaqat yirik dirijyor, balki nazariyotchi-publisist 
sifatida ham nom qozongan. Uning «Мысли о музыке» (-М.: Советский 
композитор. 1975), «Преамбулы» (-М.: Советский композитор, 1989), 
«Треугольники: триптих» (-М.: Слово/Slovo, 2001, с аудио-приложением), 
«Мозаика» (-М.: Московская консерватория, 2011), “Глоссы” (-М.: 
Московская консерватория, 2023) kabi ishlari shular jumlasidandir. Ammo biz 
tilga olgan uning ilk ishlaridan biri “Дирижёрская аппликатура” kitobining 
maqsadiga izoh berib: “o‘quvchini (birinchi navbatda yosh dirijyorni) dirijyorlik 
san’atining o‘ta muhim jihatlaridan biri -  temp va puls hissi, ularning o‘zaro ta’siri 
bilan bog‘liq ba’zi fikrlar bilan tanishtirish” [9; 23] (tarjima bizniki -  K.A.) xaqida 
iqtibos keltiradi. U tajribasidagi kuzatishlaridan kelib chiqib, amaliy misollar 
yordamida bir necha masalalarni jumladan, qadriyatlarni qayta baholash 
muammosini ko‘taradi. Bundan kelib chiqib aytish mumkinki, S.Kazachkov 
dirijyorlik texnikasi masalasiga muammo darajasida, sohaning muhim tarmog‘i 
sifatida qaramasa, G.Rojdestvenskiy esa aksincha, buni qamrovi keng, murakkab 
va boy deb tushunadi.

Yuqoridagi tahlillarimizdan kelib chiqib, aytish mumkinki, dirijyorlik 
texnikasi bu san’atning ajralmas qismi bo‘lib, uning asosini tashkil qiladi. U o‘z 
ichiga bir necha vazifalarni qamrab oladi, shulardan:
• kompozitor g‘oyasini ochish;
• asarni talqin etish;
• musiqiy asarning ifodaviy vositalari xususiyatini namoyon etish;
• kasbiy mahoratni belgilash;
• jamoa ijrochiligining professional ijrosiga erishish;

Bugungi kunda dirijyorlik texnikasi nazariyasini zamonaviy dirijyorlik 
san’ati nuqtai-nazardan tahlil etib o‘rganish, muammolar yuzasidan kelib chiqib

ularni amaliyotga tadbiq qilish kabi masalalar ko‘tarilmoqda. Dirijyorlik san’atida 
bu masalani tor doirada ya’ni, faqatgina “manual (qo‘l) texnika” deb tushunish, 
nazariy qarashlarni chegaralab qo‘yadi. Shuning uchun ham musiqashunoslikda, 
dirijyorlik san’atining bu yo‘nalishi bo‘yicha nazariy bilimlarni yanada oshirish, 
zamonaviy amaliyotchi-tadqiqotchilar tajribasi asosida adabiyotlar sonini 
ko‘paytirish maqsadga muvofiq bo‘lar edi.

